
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2017 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2016 ԹՎԱԿԱՆԻ ԴԵԿՏԵՄԲԵՐԻ 29-Ի N 1313-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ
1. Իրավական ակտի ընդունման անհրաժեշտությունը (նպատակը)

Համաձայն ՀՀ կառավարության 2004 թվականի մարտի 4-ի 318-Ն որոշմամբ սահմանված կարգի 35-րդ կետի, ինչպես նաև ՀՀ առողջապահության ոլորտում իրականացվել են աշխատանքներ պետական պատվերի շրջանակներում մատուցվող ծառայությունների արդյունավետության և վերջիններիս հրատապ անհրաժեշտության գնահատման ուղղությամբ, որի արդյունքում ներկայացվում են առաջարկություններ բյուջետային միջոցների նվազեցման և այդ գումարը առողջապահության ոլորտի առավել հրատապ կարիքների բավարարման համար: 
Մասնավորապես բյուջետային ծրագրերի ընդհանուր միջոցների նվազեցումների մասով
07-02-03-02 «Երեխաների ստոմատոլոգիական առաջնային կանխարգելման ծառայություններ» ծրագրի նախորդող տարիների արդյունքների ուսումնասիրությունը ցույց է տվել, որ նշված ծրագրի շահառուներին մատուցված ծառայությունների արդյունավետությունը գնահատելը դժվար է, իսկ դրանց ազդեցությունը երեխաների ատամների և բերանի խոռոչի հիվանդությունների կանխարգելման վրա ոչ էական։ Ուստի, հաշվի առնելով, որ առողջապահության ոլորտում առկա է լուրջ դեֆիցիտ կյանքի համար առավել կարևոր և անհետաձգելի համարվող բժշկական օգնության ծառայությունների գծով, առաջարկվում է ծրագրի ընդհանուր միջոցները նվազեցնել 83,366.4 հազար ՀՀ դրամով:

07-06-01-01 «Հանրապետությունից դուրս բուժման ուղեգրված հիվանդների ճանապարհածախսի փոխհատուցում» ծրագիր: Նախորդ տարվա արդյունքները ուսումնասիրելով պարզվել է, որ 2016 թվականին ծրագրի շրջանակներում «Անկախ պետությունների համագործակցություն» միջազգային կազմակերպության անդամ երկրներ ուղեգրվել են 62 հիվանդ և 50 ուղեկցող: Ծրագրի ազդեցությունը առողջապահական ցուցանիշների բարելավման գործընթացի վրա աննշան է եղել և ունեցել է բացառապես սոցիալական ուղղվածություն: Արդյունքում որոշում է կայացվել վերանայել ծրագրի շարունակականության հարցը և առաջնահերթություն տալ ծախսարդյունավետ և առողջապահական ցուցանիշների բարելավմանը նպաստող ծրագրերին: ՀՀ առողջապահության նախարարի 2017 թվականի 08-Ն որոշմամբ, որը սահմանված կարգով հաստատվել է նաև Հայաստանի Հանրապետության արդարադատության նախարարության կողմից, ուժը կորցրած է ճանաչվել Հայաստանի Հանրապետության առողջապահության նախարարի 2013 թվականի հուլիսի 22-ի «Պետության կողմից երաշխավորված անվճար բժշկական օգնության և սպասարկման շրջանակներում սոցիալապես անապահով ու առանձին (հատուկ) խմբերի ցանկում ընդգրկված Հայաստանի Հանրապետության քաղաքացիների Հայաստանի Հանրապետությունից դուրս բուժման ուղեգրման և ճանապարհածախսի և փոխհատուցման չափորոշիչը հաստատելու մասին» թիվ 37-Ն հրամանը, իսկ քաղաքացիների նկատմամբ մինչև այդ ծագած բոլոր պարտավորությունները պատշաճ կարգով վճարվել են։ Ուստի, առաջարկվում է ծրագրի ընդհանուր միջոցները նվազեցնել 28,807.9 հազար ՀՀ դրամով: 
07-06-01-12 «Բժիշկ-մասնագետների ժամանակավոր ուղեգրման միջոցով ՀՀ մարզային առողջապահական կազմակերպություններում բժշկական ծառայությունների մատուցում» ծրագիր։ Ծրագրի հիմքը ՀՀ առողջապահության նախարարի 2008 թվականի մայիսի 6-ի N 610-Ա  (համաձայնեցված ՀՀ ֆինանսների նախարարի հետ` 2008 թվականի մայիսի 29-ի N413-Ա) հրամանն է, որով հաստատված կարգի համաձայն` Երևան քաղաքի բժշկական հաստատություններից բժիշկ-մասնագետները ժամանակավոր ուղեգրվում էին ՀՀ մարզային ենթակայության բժշկական հաստատություններ: Ծրագիրը միտված էր իրավիճակային լուծում տալու մարզային բժշկական հաստատություններում կադրային դեֆիցիտի լրացման հարցին: Հաստատված կարգի համաձայն` 2015-2016 թվականների ընթացքում ՀՀ մարզեր են ուղեգրվել 10 մասնագետներ` 26 մարդ/ամիս ընդհանուր տևողությամբ: Ծրագրի վերլուծությունը, սակայն, փաստում է, որ այն խիստ իրավիճակային է, և կադրային խնդիրներն արմատական կամ առնվազն երկար ժամանակահատվածով չեն լուծվում, մյուս կողմից՝ առաջանում է շահերի բախում մարզում մշտապես աշխատող և գործուղված բժիշկների միջև: Արդյունքում, ՀՀ առողջապահության նախարարի 2017 թվականի մարտի 16-ի թիվ 821-Ա որոշմամբ ուժը կորցված է ճանաչվել ՀՀ առողջապահության նախարարի 2008 թվականի մայիսի 6-ի N 610-Ա որոշումը, որի վերաբերյալ ՀՀ ֆինանսների նախարարությունը 2017 թվականի մարտի 14-ի 01/83-1/4368-17 գրությամբ առաջարկություններ և դիտողություններ չի ներկայացրել։ Ուստի, առաջարկվում է ծրագրի ընդհանուր միջոցները նվազեցնել 20,229.9 հազար ՀՀ դրամով:

07-06-01-17 «Արտասահմանյան առաջավոր կլինիկաների փորձի ուսումնասիրման նպատակով բժիշկների գործուղումներ» ծրագիր։ Նշված ծրագիրը կարգավորվում էր ՀՀ առողջապահության նախարարի 2015 թվականի փետրվարի 6-ի թիվ 193-Ա հրամանով, որով մասնավորապես կարգավորվում էին Հայաստանի Հանրապետության առողջապահության նախարարության կողմից արտասահմանյան առաջավոր կլինիկաների փորձի ուսումնասիրման նպատակով  գործուղումներ կազմակերպելու համար թեկնածուների ընտրության, ընտրված թեկնածուների գործուղման, գործուղվողների համար անհրաժեշտ փաստաթղթերի ձևակերպման և գործուղումների արդյունքների ամփոփման և հաշվետվությունների ներկայացման հետ կապված հարաբերությունները: Ուսումնասիրելով նախորդ տարիների իրականացված գործուղումները և նկատի ունենալով այն հանգամանքը, որ ծրագրի հետագա արդյունավետությունը հնարավոր չէ գնահատել, միաժամանակ Ծրագրի իրականացումը մինչ օրս էական ազդեցություն չի ունեցել առողջապահության բնագավառի վրա, անհրաժեշտ է համարվել Ծրագրի համար նախատեսված ֆինանսական միջոցներն ուղղել առողջապահության բնագավառի առավել առաջնահերթ ծրագրերի իրականացմանը։ Արդյունքում, ՀՀ առողջապահության նախարարի 2017 թվականի փետրվարի 24-ի թիվ 552-Ա որոշմամբ ուժը կորցրած է ճանաչվել Հայաստանի Հանրապետության առողջապահության նախարարի 2015 թվականի փետրվարի 6-ի «Արտասահմանյան առաջավոր կլինիկաների փորձի ուսումնասիրման նպատակով գործուղումներ կազմակերպելու համար բժիշկների ընտրության և գործուղման  արդյունքների վերաբերյալ հաշվետվությունների ներկայացման կարգը հաստատելու մասին» թիվ 193-Ա հրամանը։ Ուստի, առաջարկվում է ծրագրի ընդհանուր միջոցները նվազեցնել 29,500.0 հազար ՀՀ դրամով:

07-06-01-18 «Երեխաների առողջ սնուցում» հանրային իրազեկման ծառայություններ» ծրագիր։ Հաշվի առնելով, որ ՀՀ առողջապահության ոլորտի բյուջեում առկա է մեկ այլ ծրագիր՝ 07-06-01-08 «Առողջ ապրելակերպի խթանման և հանրային իրազեկման ծառայություններ», նախատեսվում է «Երեխաների առողջ սնուցում» հանրային իրազեկմանն ուղղված միջոցառումները իրականացնել նշված ծրագրի շրջանակներում, իսկ ծրագրի ընդհանուր միջոցները նվազեցնել 10,150.0 հազար ՀՀ դրամով:

08-02-01-01 «Գրադարանային ծառայություններ (ՀՀ առողջապահության նախարարություն)» ծրագիր, որն ամբողջությամբ իրականցվում է ՀՀ ԱՆ «Հանրապետական գիտաբժշկական գրադարան» ՊՈԱԿ-ի կողմից։ ՀՀ ԱՆ «Կառուցվածքային բարեփոխումների և օպտիմալացման» հանձնաժողովի կողմից ՀՀ ԱՆ «Հանրապետական գիտաբժշկական գրադարան» ՊՈԱԿ-ում իրականացված ուսումնասիրությունների և մարդկային ու նյութական ռեսուրսների արդյունավետության բարձրացման ուղղված աշխատանքների արդյունքում հնարավոր է դարձել միևնույն ծավալի աշխատանքները իրականացնել ավելի քիչ ռեսուրսներով՝ պահպանելով սահմանված արդյունքային ցուցանիշները, ինչի արդյունքում առաջարկվում է ծրագրի ընդհանուր միջոցները նվազեցնել 22,423.4 հազար ՀՀ դրամով: 
Բյուջետային ծրագրերի ընդհանուր միջոցների ավելացումների մասով
07-03-02-09 «Սրտի վիրահատության ծառայություններ» ծրագիր։ Փաստացի 2017 թվականի առաջին յոթ ամիսների տվյալներով նշված ծրագրով կատարվել է 2,127,213.3 հազար ՀՀ դրամ։ Միաժամանակ, 2016 թվականին տարեկան արդյունքներով նշված ծրագրի կատարողականը կազմել է  3,615,925.30 հազար ՀՀ դրամ, որը գերազանցել է 2016 թվականի հաստատված բյուջեի ցուցանիշը 530,203.30 հազար ՀՀ դրամով և փոխհատուցվել է 2016 թվականի չորրորդ եռամսյակում իրականացված միջծրագրային վերաբաշխումների միջոցով լրացուցիչ հատկացումների հաշվին։ 2017 թվականի տարեկան արդյունքներով, հիմք ընդունելով փաստացի կատարողականը, նշված ծրագրով հաշվարկված կանխատեսվող գերակատարումը կկազմի առնվազն 319,243.1 հազար ՀՀ դրամ, ընդ որում գերակատարումներ կանխատեսվում են ծրագիրն իրականացնող բոլոր կազմակերպություններում։ Առաջարկվում է վերը թվարկված նվազեցումների հաշվին «Սրտի վիրահատության ծառայություններ» ծրագրի ընդհանուր միջոցները ավելացնել 194,477.6 հազար ՀՀ դրամով, որի շրջանակներում մինչև 2017 թվականի ավարտը հնարավոր կլինի փոխհատուցել լրացուցիչ 220 սրտի վիրահատություն և մասամբ փոխհատուցել կանխատեսվող գերակատարումը (հաշվարկները կցվում են):

2. Ընթացիկ իրավիճակը և խնդիրները 
ՀՀ պետական բյուջեի «Առողջապահություն» բաժնի մի շարք ծրագրերի շրջանակներում իրականացված գնահատումների արդյունքում պարզ է դարձել, որ որոշ ծառայությունների գծով մարդկային և նյութական ռեսուրսների օպտիմալացման ճանապարհով հնարավոր է բարձրացնել ծառայության ծախսարդյունավետությունը, իսկ որոշ ծառայությունների դեպքում բացակայում է մատուցման հրատապ անհրաժեշտությունը։ Մյուս կողմից, տարեցտարի պահպանվում է սրտի վիրահատության ծառայությունների հրատապությունը և փաստացի գերակատարումների մեծ ծավալը։
3. Կարգավորման նպատակը և բնույթը
Սույն որոշումով նախատեսվում է ծրագրային վերաբաշխումների միջոցով ծրագրերի ընդհանուր միջոցները ուղղել սրտի վիրահատության ծառայությունների մատուցմանը և նվազագույնի հասցնել բյուջետային միջոցների հաշվին ցածր արդյունավետությամբ ծրագրերի իրականացումը:
4. Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է Հայաստանի Հանրապետության առողջապահության նախարարության ֆինանսատնտեսագիտական բաժնի կողմից:
5. Ակնկալվող արդյունքը

ՀՀ քաղաքացիներին անվճար և արտոնյալ պայմաններով սրտի վիրահատության ծառայությունների հասանելիության ապահովում:
